
1. SARRERA 
 
 
Gaur egun, EAEn garraio politika egokiak aplikatzeko, eta etorkizuneko 
beharrei aurrea hartzeko, oinarrizkoa da garraio eskaera erreala zein den 
jakitea, eta epe luzera garraiobide bakoitzean zein bilakaera aurreikusten den 
jakitea, bai pertsonei bai salgaiei dagokienez. 
 

Dokumentu honen helburua zera da: EAEko 2006. urteko bidaiarien eta 
salgaien garraiobideen eskaera aztertzea. Hala, lurralde eremu horretan 
aurretik egindako ikerketen jarraipena dugu honako hau. 
 

Dokumentu honetan zehar 2006rako batez besteko laneguneko zifrak 
aurkeztuko ditugu, honako garraiobide mekanizatu hauetako bakoitzean: 

errepidez (automobila, autobusa eta kamioia), airez, trenbidez eta itsasoz. 
 

Lan honen garapenean bi fase bereizi dira: 

1. Informazio bilketa. 
2. Datuen analisia. 
 

Lehenengo fasean, 2005 eta 2006. urteko bidaiari kopuruari eta salgai tonei 

buruzko datuak bildu ditugu, EAEn diharduen operadore bakoitzari 

dagozkionak, landa lan espezifikoen bitartez (etxez etxeko inkestak eta kordoi 

inkestak) eta operadoreei zuzendutako galdesorten bitartez. Bigarren fasean, 

berriz, informazioa ustiatzeko eta kalkuluak egiteko teknikak aplikatu dira, 

dauzkagun garraiobideen benetako eskaerara ahalik eta gehien hurbiltzeko 

helburuaz. 
 

Kontuan hartuz honako azterketa honek aurreko beste antzeko lan batzuen 

jarraipena izan behar duela, aurreko edizioetan erabilitako terminologiari eutsi 

diogu hein handi batean. Jarraian, dokumentu honetan gehien erabiltzen diren 

terminoen definizioa azaltzen da: 
 

 Barne bidaiak: bai sorburua bai helburua EAEn dutenak. 

 

 Bertan hasitako bidaiak edo kanpo bidaiak: EAEko edozein punturen 
eta autonomiaren eremutik kanpoko puntu baten artean gertatutakoak dira. 

 

 Igarotzako bidaiak: bai sorburua bai helburua EAEtik kanpo duten bidaiak 
dira, baina bidean EAE zeharkatzen dutenak. 

 

 Batez besteko laneguna: urteko lanegun guztien batez bestekoa. 



 
 

 

 

EAEko garraio eskaeraren irudia. 2006. urtea  8 
 

 

 Ibilgailu Flotatzailea: Errepide Sareko benetako abiadurak neurtzeko 

erabiltzen den metodoa. Kontua da errepide zatia behin edo hainbat aldiz 
ibiltzea, halako moldez non aurreratutako ibilgailuen kopurua, ibilgailu 
flotatzailea aurreratzen duten ibilgailu kopuruaren parekoa izango den. 
Ibilbidean zehar, zati bat osatzen duten bi punturen artean ibilgailuak egiten 
duen denbora neurtzen da, kontuan hartuta aurretik badakigula zati horren 
luzera zein den. Denborak eta ibilitako distantziak, bada, zatia ibiltzeko behar 
izan den batez besteko benetako abiadura zein izan den jakiteko aukera 
ematen dute. 

 

Esan beharra dago zenbait kasutan bidaia bolumenak kalkulatzeko erabilitako 
metodologia ez datorrela bat aurreko argitalpenetan erabilitako kalkulu 
prozedurekin. Hori gertatzen denean, desberdintasun metodologikoak 
zeintzuk izan diren azaltzen da, eta baita horrek lortutako emaitzetan izan 
dituen ondorioak ere. 

 


